
‘U  VIENTU  CA  SCIUSCIA 
 

 

 

 Pàmpini sicchi sullièvi 
 e pruvulàzzu 
 ca t’ammùcciunu  
 cuannu sciusci jucànnu nê ciusi e strati strati, 
 e iu 
 nun ti viru a tia ,vientu, 
 se ô cantu mi passi, 
 ma ti sientu  
 ca mi frusci e m’allisci 
 e se ‘nnarrièri m’agghiru  
 m’ammustri r’unni vieni ’i luntanu, 
 e mi cunti 
 ca a-mmàri ‘i varchi cchê veli ammutti a piscari 
 e nô cielu  
 ‘i nuvuli ‘unci ‘nzina ca cièrnunu l’accua ca ciovi 
 e frischi , nô  cianu, se ampìnci nê fraschi, 
 e ntall’aria, ntâ gghiugnu, 
 rô punenti ‘a pagghia ci sparti rô ranu 

e appuoi tuorni  
 ciù allecru,  
 nê strati e nê ciusi, 
 a jucàri. 
 
 E iu criru 
 ca sàvia ‘na manu massagghièri ti manna, 
 e se rô mari ‘u sapuri rô sali, 

e rê ciusi ‘u sciauru  puorti rê sciuri, 
 ppi mia, 
 t’addhummannu, ora, râ vita,  gghiustu ‘u gghiurìzziu ca vali, 
 ca m’ansigna ‘a misura rô tiempu ca veni, 
 e appuoi, se puoi, 
 aruci ‘a spranza mi sciati 
 ca ‘a manu mi teni 
 cu mi cunnuci  
 ddhà via 
 ‘a simenza r’amuri 
 ntô cori. 
 


